
Inatsisartuni ilaasortaq 

Agathe Fontain  

Inuit Ataqatigiit 

Kangerlussuaq, Narsarsuaq aamma Kalaallit Airports A/S pillugit § 37 

naapertorlugu apeqqut nr. 227-mut akissuteqaat 

 

Asasara Agathe 

 

Aallarniutigalugu mittarfiit siunissaat pillugu apeqqutinnut, Inatsisartut suleriaasianni § 

37 naapertorlugu nassiussannut qutsavigaakkit. 

 

Apeqqut 1. 

Nuup mittarfia 2200-mut tallippat, Ilulissallu mittarfiat aamma taamak tallippat, 

Kangerlussuarmi suliffiit qassit atorunnaassappat? 

 

Akissut: 

Tunngavissat matuma kinguliani allassimasut tunngavigalugit, siunissami 

Kangerlussuarmi atorfiit qanoq amerlatigisut pisariaqartinneqarpiarnersut pillugit 

naliliinissaq ajornakusoortorujussuuvoq. Kangerlussuup ingerlanneqarnerata 

atorneqarneranut naleqqussarneqarnissaa pingaaruteqarpoq. Tamatumunnga atatillugu 

Naalakkersuisunit Mittarfeqarfiit peqquneqassapput, sullissinerup annertussusia 

ingerlaavartumik naliliiffigisaqqullugu. Tamanna sullissisut soqutigisaqartullu, 

mittarfimmik atuiinnartussat pilersitsiviusumik oqaloqatigineqarnerannut peqatigitillugu 

ingerlanneqassaaq. Tamatumunnga atatillugu tunngavissat arlallit, soorlu 

takornariaqarneq, ilisimatusarneq, suliffissuaqarneq aamma danskit amerikamiullu 

sakkutuui ilanngullugit naatsorsuiffigineqassapput. 

 

Tassalu silaannakkut angallassinerup ineriartorneranut nalornissutit tamakkiisut 

tunngavigalugit, atorfiit qassit atorunnaassanersut ilisimatitsissutigineqarsinnaanngilaq. 

 

Apeqqut 2. 

Naalakkersuisut isumaqatigiissutaanni allaqqavoq Kangerlussuup Narsarsuullu 

siunissaat  kommunit peqatigalugit aaqqinneqassasut. Qanga Qeqqata 

kommunia, kiisalu Kommune Kujalleq, Kangerlussuup Narsarsuullu siunissaat 

pillugit ataatsimiittoqarnikuua, suullu isumaqatigiissutigineqarpat? 

 

Akissut: 

Qeqqata Kommunia aamma  Kommune Kujalleq ingerlaavartumik oqaloqatigineqarput.  

 

Kingullermik sap. ak. 33-mi Naalakkersuisut Siulittaasuata Kim Kielsen-ip 

Naalakkersuisoq Vittus Qujaukitsoq uangalu peqatigaluta kommunalbestyrelsi Sisimiuni 

ataatsimeeqatigaa, tassanilu Kangerlussuarmi nutaamik umiarsualiviliorsinnaaneq 

aalajangersimalluinnartumik oqaluuseraarput. Tamatuma saniatigut Kangerlussuarmi 

attaveqaatinut suliat maanna ingerlanneqartussat siunissamilu ingerlanneqartussat 

pillugit pilersitsiviulluartumik oqaloqatigiinnitta ingerlaqqinnissaa 

isumaqatigiissutigaarput, uangalu iluarisimaarluakkannik maluginiarpara, najukkami 

inuiaqatigiit tamatumunnga tunngatillugu nassaarsiullaqqilluartut. Suli 

aalajangersimasunik isumaqatigiissuteqartoqanngilaq, kisiannili siunissami qanittumi 

innuttaasunik ataatsimiititsiniarluta isumaqatigiissutigaarput. 

 

Tamatuma saniatigut kingullermik Kommune Kujallermi borgmesteri kiisalu 

Narsarsuarmi Ataatsimiititaliaq ukioq manna aggustip aallartinnerani, Kalaallit Nunaata 

kujataani siunissami silaannakkut angallannermi attaveqaatissat pillugit 

oqaloqatigaakka. Maannarpiaq suli aalajangersimasunik 

isumaqatigiissuteqartoqanngilaq, kisiannili oqaloqatigiinneq pilersitsiviulluarpoq, 

aammalu Narsarsuarmi Ataatsimiititaliaq Narsarsuarmi inuussutissarsiornermut 

siuarsaataasussanik assigiinngitsunik suliaqartoq maluginiarpara. 

 

Mittarfinnut pilersaarut ataatsimoortoq ataatsimut isigalugu Kalaallit Nunaanni, 

pingaartumillu Kommune Kujallermi suliffissanik amerlanerusunik pilersitsiviussasoq 

ilimagilluinnarpara, tamannalu aamma maannamut oqaloqatigiinnitsinni oqaatigaara. 

 

Apeqqut 3. 

Kalaallit Airport, Mittarfiit Qaqortumi, Nuummi, Ilulissanilu pillugit 

pilersinneqarpoq. Kangerlussuaq kikkut isumagilissavaat? 

 

Akissut: 

 

Mittarfeqarfiit Kangerlussuup mittarfiata ingerlanneqarneranik suli isumaginnittuussaaq, 

aammalu ingerlatseqatigiiffimmik Mittarfeqarfinnut unammillertussamik pilersitsinissaq 

naatsorsuutigineqanngitsoq KNR-ikkut ilisimatitsissutigineqaqqammersutut, 

Kalaallit Airports A/S suleqatigalugu mittarfeqarfiit nutaat ingerlanneqarnerinut 

isumaginnittuulernissaa ilimanaateqarpoq. 

 

Tassalu apeqqummut tunngavilersuutit naapertorlugit siunissami Kangerlussuaq 

assigalugu nunanit allaniit ornigassanut nutaanut toqqaannartumik 

timmisartorsinnaanissaq siunertarineqarpoq, taamaattumillu angallaviit ilusaat arlalinnik 

aqqutillit naatsorsuutigineqarsinnaanerat ilumoorpoq. 

 

 

Inussiarnersumik inuulluaqqusillunga 

 

 

 

Knud Kristiansen 
 

 


